
MOZZJONI GĦAL RIŻOLUZZJONI TAL-PARLAMENT EWROPEW

dwar ir-Rapport Annwali mill-Kunsill lill-Parlament Ewropew dwar il-Politika Estera u 
ta’ Sigurtà Komuni
(12562/2011 – C7-0000/2012 – 2012/2050(INI))

Il-Parlament Ewropew,

– wara li kkunsidra ir-Rapport Annwali mill-Kunsill lill-Parlament Ewropew dwar il-
Politika Estera u ta’ Sigurtà Komuni (12562/2011 – C7-0000/2012),

– wara li kkunsidra l-Artikolu 36 tat-Trattat dwar l-Unjoni Ewropea,

– wara li kkunsidra l-Ftehim Interistituzzjonali tas-17 ta’ Mejju 2006 Parti II, Taqsima G, 
paragrafu 431,

– wara li kkunsidra l-Ftehim Interistituzzjonali msemmi hawn fuq tas-17 ta’ Mejju 2006 
bejn il-Parlament Ewropew, il-Kunsill u l-Kummissjoni dwar id-dixxiplina baġitarja u l-
amministrazzjoni finanzjarja tajba,

– wara li kkunsidra r-riżoluzzjonijiet tiegħu tal-11 ta’ Mejju 2011 2 u tal-10 ta’ Marzu 2010 
3 dwar ir-rapporti annwali tal-PESK tal-2010 u tal-2009 rispettivament,

– wara li kkunsidra r-riżoluzzjoni tiegħu tat-8 ta’ Lulju 2010 4 dwar is-Servizz Ewropew 
għall-Azzjoni Esterna,

– wara li kkunsidra d-dikjarazzjoni mill-Viċi President tal-Kummissjoni/Rappreżentant 
Għoli tal-Unjoni għall-Affarijiet Barranin u l-Politika ta’ Sigurtà (VP/RGħ) dwar ir-
responsabilizzazzjoni politika5,

– wara li kkunsidra d-dikjarazzjoni tar-Rappreżentant Għoli lill-Parlament Ewropew li 
ltaqgħu fil-plenarja tat-8 ta’ Lulju 2010 dwar l-organizzazzjoni bażika tal-
amministrazzjoni ċentrali tas-SEAE6,

– wara li kkunsidra l-Artikolu 119(1) tar-Regoli ta’ Proċedura tiegħu,

– wara li kkunsidra r-rapport tal-Kumitat għall-Affarijiet Barranin u l-opinjoni tal-Kumitat 
għall-Baġits,

A. billi l-UE għandha tiżviluppa l-objettivi tal-politika barranija tagħha aktar u għandha 
tavvanza l-valuri u l-interessi tagħha mad-dinja kollha bl-għan globali li tikkontribwixxi 
għall-paċi, is-sigurtà, is-solidarjetà, il-prevenzjoni tal-kunflitti, il-promozzjoni tad-
demokrazija, il-protezzjoni tad-drittijiet tal-bniedem, l-ugwaljanza bejn is-sessi, ir-rispett 
għad-dritt internazzjonali, l-appoġġ għall-istituzzjonijiet internazzjonali, il-

                                               
1 ĠU C 139, 14.6.2006, p. 1.
2 Testi adottati, P7_TA(2011)0227.
3 ĠU C 349 E, 22.12.2010, p. 51.
4 Testi adottati, P7_TA(2010)0280.
5 Testi adottati, P7_TA(2010)0399, Anness II.
6 Testi adottati, P7_TA(2010)0280, Anness.

multilateraliżmu effikaċi u r-rispett reċiproku fost in-nazzjonijiet, l-iżvilupp sostenibbli, il-
kummerċ ħieles u ġust u l-qerda tal-faqar,

B. billi l-implimentazzjoni tat-Trattat ta’ Lisbona qed iġġib dimensjoni ġdida lill-azzjoni 
esterna Ewropea u se jkun strumentali biex jitjiebu l-koerenza, il-konsistenza u l-effikaċja 
tal-politika barranija tal-UE u, b’mod iktar mifrux, l-azzjonijiet esterni;

C. billi t-Trattat ta’ Lisbona qed joħloq momentum ġdid fil-politika barranija tal-UE, li 
partikolarment jagħti l-għodod istituzzjonali u operattivi li jistgħu jippermettu lill-Unjoni 
li jkollha rwol internazzjonali kompatibbli mal-istatus ekonomiku prominenti tagħha u 
mal-ambizzjonijiet tagħha u li torganizza ruħha b’tali mod biex tkun attur globali effettiv, 
kapaċi li jkollha sehem fir-responsabilità għas-sigurtà dinjija u li tkun mexxejja fid-
definizzjoni ta’ reazzjonijiet komuni għall-isfidi komuni;

D. billi l-momentum il-ġdid fl-azzjoni esterna Ewropea jirrikjedi wkoll li l-UE taġixxi b’mod 
aktar strateġiku sabiex ikollha piż fix-xena internazzjonali; billi l-kapaċità tal-UE li 
tinfluwenza l-ordni internazzjonali tiddependi mhux biss mill-koerenza fost il-politiki, l-
atturi u l-istituzzjonijiet tagħha imma wkoll minn kunċett strateġiku reali tal-politika 
barranija tal-UE, li għandha tgħaqqad flimkien l-Istati Membri kollha wara l-istess 
sensiela ta’ prijoritajiet u miri sabiex dawn jitkellmu b’vuċi unika b’saħħitha fl-arena 
internazzjonali; billi l-politika barranija tal-UE għandhom jingħatawlha l-mezzi u l-
istrumenti neċessarji ħalli tippermetti lill-Unjoni taġixxi b’mod effikaċi u konsistenti fix-
xenarju dinji;

E. billi l-iskrutinju parlamentari tal-politika barranija tal-UE huwa essenzjali jekk l-azzjoni 
esterna Ewropea għandha tiġi mifhuma u appoġġjata miċ-ċittadini tal-UE; billi l-iskrutinju
parlamentari jtejjeb il-leġittimità ta’ din l-azzjoni; 

Valutazzjoni tar-Rapport Annwali tal-Kunsill tal-2010 dwar il-PESK

1. Jilqa’ l-passi meħuda mill-Kunsill, bl-appoġġ tar-RGħ/VP. fir-Rapport Annwali tal-2010, 
lejn l-immappjar tal-Politika Barranija tal-Unjoni f’dokument ta’ politika li jħares ’il 
quddiem u strateġiku;

2. Jemmen, madankollu, li r-Rapport Annwali tal-Kunsill ma jilħaqx l-ambizzjonijiet tat-
Trattat ta’ Lisbona b’modi importanti, li jinkludu: li ma jagħtix sens ta’ prijoritajiet jew 
linji gwida strateġiċi għall-PESK;  li ma jiċċarax il-mekkaniżmi tal-politika biex jiżguraw 
koerenza u konsistenza fost il-komponenti differenti tal-politika barranija, inklużi dawk 
taħt ir-responsabbiltà tal-Kummissjoni;  li jevita domandi importanti dwar ir-rwol tad-
SEAE u d-Delegazzjonijiet fl-iżgurar li r-riżorsi tal-Unjoni (tal-persunal, finanzjarji u 
diplomatiċi) jkunu allinjati mal-prijoritajiet tagħha tal-affarijiet barranin; u li jevita 
diskussjoni, li t-twettiq tagħha huwa implikat fl-istrateġiji l-ġodda għall-Qarn tal-Afrika u 
s-Sahel, dwar kif g]andhom jiġu inkorporati l-missjonijiet u l-operazzjonijiet ad hoc tal-
PSDK (ir-raġunament u l-istat finali tagħhom) fil-qafas politiku strateġiku tal-prijoritajiet 
tal-politika barranija tal-UE għal pajjiż jew reġjun; 

3. Ifakkar fil-prerogattiva tiegħu tat-Trattat li jiġi kkonsultat fl-oqsma tal-PESK u tal-PSDK, 
li l-opinjonijiet tiegħu jitqiesu b’mod xieraq u li jagħmel rakkomandazzjonijiet; 
jirrikonoxxi, f’dan ir-rigward, id-disponibbiltà tar-RGħ/VP għall-Parlament Ewropew; 

jinnota, madankollu, li jeħtieġ li tinstab soluzzjoni fejn il-Parlament Ewropew jiġi 
infurmat b’mod xieraq dwar il-progress, u r-riżultat finali, tal-Kunsill Affarijiet Barranin; 
jistenna bil-ħerqa r-reviżjoni tal-istrumenti tal-assistenza esterna u riżultat li jirrikonoxxi 
d-drittijiet tal-Parlament Ewropew fuq karti ta’ strateġija u pjanijiet ta’ azzjoni 
multiannwali, kif stabbilit fl-Artikolu 290 tat-TFUE; jitlob, barra minn hekk, għal titjib fl-
għoti ta’ informazzjoni fl-istadji kollha tal-proċedura għal Deċiżjonijiet tal-Kunsill tal-
PESK dwar ftehimiet ma’ pajjiżi terzi, inklużi oqfsa għall-parteċipazzjoni ta’ pajjiżi terzi 
f’operazzjonijiet ta’ ġestjoni tal-kriżi tal-UE; 

4. Jistieden lill-Kunsill biex fit-tfassil ta’ Rapporti Annwali futuri tal-PESK jinvolvi lill-
Kumitat għall-Affarijiet Barranin fi stadju bikri sabiex jiddiskutu l-qafas tal-politika 
wiesa’ għas-sena sussegwenti u jistabbilixxu punt ta’ referenza biex iċ-ċittadini Ewropej 
jingħataw dikjarazzjoni ċara dwar l-evoluzzjoni, il-prijoritajiet u l-progress tal-politika 
barranija tal-Unjoni Ewropea;

Approċċ komprensiv ġdid għall-Politika Barranija tal-UE 

5. Jindika li fit-tieni deċennju tas-seklu wieħed u għoxrin hemm kuxjenza dejjem tikber fost 
iċ-ċittadini Ewropej, u lil hinn minn dan, huma biss approċċi komprensivi li jintegraw 
mezzi diplomatiċi, ekonomiċi u, bħala l-aħħar għażla, mezzi militari li huma adegwati 
biex jiġu indirizzati t-theddidiet u l-isfidi globali;

6. Jemmen li bit-Trattat ta’ Lisbona l-UE għandha l-mezzi kollha meħtieġa biex tadotta 
approċċ komprensiv bħal dan, fejn ir-riżorsi diplomatiċi u finanzjarji kollha tal-Unjoni 
huma użati biex jappoġġjaw il-linji gwida strateġiċi komuni ta’ politika sabiex ikun hemm 
l-akbar ingranaġġ possibbli fil-promozzjoni tas-sigurtà u l-prosperità ekonomika taċ-
ċittadini Ewropej u l-ġirien tagħhom; jitlob żvilupp ulterjuri ta’ mekkaniżmu xieraq fis-
SEAE, bil-parteċipazzjoni tas-servizzi rilevanti tal-Kummissjoni, fejn il-kompetenza 
ġeografika u dik tematika jiġu integrati u jmexxu approċċ komprensiv għall-ippjanar, il-
formulazzjoni u l-implimentazzjoni tal-politiki; 

7. Jenfasizza li fehim komprensiv tal-PESK ikopri l-oqsma kollha tal-politika barranija, 
inkluż it-tfassil progressiv ta’ Politika Estera u ta’ Sigurtà Komuni, b’enfasi fuq il-
koerenza u l-konsistenza filwaqt li tiġi rrispettata l-ispeċifiċità ta’ kull komponent tal-
azzjoni esterna; itenni li approċċ bħal dan għall-iżvilupp tal-politika barranija tal-UE 
għandu jkun ibbażat fuq il-prinċipji u l-objettivi stabbiliti fl-Artikolu 21 tat-Trattat dwar l-
Unjoni Ewropea; 

L-arkitettura tal-politika barranija 

8. Jenfasizza r-rwol ta’ tmexxija politika mistenni mir-RGħ/VP fl-iżgurar tal-unità, il-
konsistenza u l-effettività ta’ azzjoni mill-Unjoni; jitlob lir-RGħ/VP biex juża s-setgħat 
kollha tiegħu biex jibda, iwettaq u jiżgura konformità mal-PESK, b’mod li l-korpi 
rilevanti tal-Parlament jiġu involuti bis-sħiħ f’dak it-tentattiv jilqa’ r-rwol ewlieni 
importanti, f’isem il-komunità internazzjonali, li għandu r-RGħ/VP, taħt ċirkustanzi 
diffiċli, fin-negozjati mal-Iran; jitlob tali tmexxija fit-titjib tar-rwol tal-Unjoni Ewropea 
b’appoġġ għall-Proċess tal-Paċi fil-Lvant Nofsani u fil-Viċinat tiegħu; 

9. Jirrikonoxxi r-rwol essenzjali tas-SEAE (inklużi d-Delegazzjonijiet tiegħu u r-

Rappreżentanti Speċjali tal-UE) fl-assistenza lir-RGħ/VP biex isegwi approċċ aktar 
strateġiku, koerenti u konsistenti għall-azzjoni esterna tal-Unjoni; jenfasizza l-importanza 
tat-tisħiħ tar-relazzjonijiet bejn is-SEAE, il-Kummissjoni u l-Istati Membri bil-għan li 
jinkisbu sinerġiji fl-implimentazzjoni effettiva ta’ azzjoni esterna u fit-twassil ta’ messaġġ 
uniku tal-UE dwar kwistjonijiet politiċi ewlenin; 

10. Jenfasizza li r-rwol tal-Rappreżentanti Speċjali tal-UE għandu jikkumplimenta l-ħidma 
speċifika għall-pajjiż tal-Kapijiet tad-Delegazzjonijiet tal-UE u għandu jirrappreżenta u 
jikkoordina l-politika tal-UE lejn reġjuni bi strateġiji jew interessi ta’ sigurtà speċifiċi, li 
jeħtieġu preżenza u viżibbiltà kontinwa tal-UE; jilqa’ r-rispons pożittiv mir-RGħ/VP 
rigward il-fatt li RSUE u Kapijiet tad-Delegazzjoni li għadhom jilħqu jidhru quddiem il-
Parlament għal skambju ta’ fehmiet qabel ma dawn jieħdu l-kariga tagħhom; jitlob titjib 
fir-rappurtar u fl-aċċess għar-rapporti politiċi minn Delegazzjonijiet u RSUE biex il-
Parlament jirċievi informazzjoni sħiħa u f’waqtha dwar l-iżviluppi mill-post, 
partikolarment f’oqsma kkunsidrati bħala strateġikament importanti jew iċ-ċentru ta’ 
tħassib politiku; 

11. Itenni l-pożizzjoni tiegħu li politiki tematiċi importanti li qabel kienu koperti minn 
Rappreżentanti Personali għandu jkollhom l-appoġġ sħiħ tas-SEAE u rappreżentazzjoni 
politika esterna xierqa, u għalhekk jitlob li jitressqu proposti bħal dawk għad-Drittijiet tal-
Bniedem; 

12. Jemmen li linji gwida strateġiċi definiti b’mod ċar għandhom jgħinu biex ir-riżorsi 
importanti finanzjarji iżda limitati tal-Unjoni jiġu mfassla skont l-ambizzjonijiet u l-
prijoritajiet tal-azzjoni esterna tal-Unjoni; jenfasizza li approċċ strateġiku bħal dan għandu 
jkun taħt kontroll demokratiku, iżda li dan m’għandux jimpedixxi jew inaqqas il-
flessibbiltà tar-reazzjoni sabiex ċirkostanzi politiċi jinbidlu fil-post; 

13. Jilqa’ l-impenn mill-Istati Membri fit-Trattat ta’ Lisbona biex iwettqu r-rwol sħiħ tagħhom 
fl-iżvilupp u l-implimentazzjoni tal-politika barranija tal-Unjoni; jenfasizza l-importanza 
tas-solidarjetà bejn l-Istati Membri, waqt żmien ta’ restrizzjonijiet ekonomiċi, għat-titjib 
fl-effettività tal-Unjoni bħala attur globali koeżiv; jinnota b’mod partikolari l-importanza 
li l-Istati Membri jagħmlu disponibbli kapaċitajiet ċivili u militari għall-implimentazzjoni 
effettiva tal-Politika Estera u ta’ Sigurtà Komuni;

14. Jistieden lir-RGħ/VP iressaq proposti għat-tisħiħ tal-kapaċitajiet tas-SEAE fuq il-
prevenzjoni tal-konflitti u l-konsolidazzjoni tal-paċi, b’referenza partikolari għall-
Programm ta’ Gothenburg, u għall-estenzjoni tal-kapaċità tal-UE biex timpedixxi l-
kunflitti u tipprovdi kapaċitajiet ta’ medjazzjoni flimkien mal-kapaċitajiet tal-ġestjoni tal-
kriżijiet tagħha li għandhom riżorsi aħjar; bħala kwistjoni prijoritarja, jitlob li jittieħed 
kont tal-politiki tal-UE fil-qasam tal-prevenzjoni tal-konflitti u l-konsolidazzjoni tal-paċi 
bil-għan li r-RGħ/VP jirrapporta lura lill-Parlament rigward proposti għat-tisħiħ tal-
kapaċità esterna u r-rispons tal-Unjoni f’dan il-qasam; 

Politika barranija – arkitettura baġitarja u finanzjarja

15. Ifakkar li r-reviżjoni tal-FII 2006 dwar id-dixxiplina baġitarja u l-amministrazzjoni 
finanzjarja tajba għandha timmarka pass ieħor ’il quddiem lejn trasparenza akbar u għoti 
ta’ informazzjoni lill-awtorità baġitarja fil-qasam tal-PESK u d-Dikjarazzjoni tar-RGħ/VP 

dwar ir-Responsabbiltà Politika; jemmen, f’dan ir-rigward, li t-trasparenza sħiħa u l-
iskrutinju demokratiku jeħtieġu linji baġitarji separati għal kull operazzjoni, inklużi r-
RSUE, flimkien ma’ proċeduri simplifikati iżda trasparenti għat-trasferiment ta’ fondi 
minn entrata għal oħra jekk iċ-ċirkostanzi jeħtieġu hekk;

16. Jilqa’ l-enfasi akbar fuq il-konsistenza u l-koerenza fil-firxa tal-istrumenti finanzjarji tal-
Unjoni, pereżempju fl-għamla tad-dispożizzjonijiet trasversali dwar is-SEAE fir-
regolamenti proposti għal strumenti finanzjarji ġodda ta’ relazzjonijiet esterni għall-
perjodu 2014 sal-2020; jemmen li approċċ bħal dan se juri l-valur miżjud tal-Unjoni fl-
insegwiment tas-sigurtà u l-prosperità għaċ-ċittadini tal-Ewropa; 

17. Jenfasizza l-importanza li jiġi żgurat li l-istrumenti finanzjarji l-ġodda tar-relazzjonijiet 
esterni kkunsidrati mill-Parlament u mill-Kunsill għandhom jiġu mfassla u jkunu 
ffinanzjati kompletament biex jirrispondu għall-interessi strateġiċi tal-Unjoni kif ukoll 
ikunu jistgħu jiġu adattati għaċ-ċirkustanzi politiċi li qed jinbidlu; jitlob, għalhekk, li l-
baġit tal-Unjoni (il-Qafas Finanzjarju Multiannwali 2014-2020) ikollu r-riżorsi xierqa 
skont l-ambizzjonijiet u l-prijoritajiet tal-Unjoni u jipprovdi futur sigur u ta’ prosperità 
għaċ-ċittadini kif ukoll il-flessibilità meħtieġa biex ilaħħaq ma’ żviluppi mhux previsti; 

18. Jemmen li approċċ aktar konġunt u komprensiv għall-applikazzjoni tal-istrumenti tal-UE 
tar-relazzjonijiet esterni b’appoġġ għall-objettivi politiċi u strateġiċi komuni għandu jagħti 
risposti aktar effiċjenti u kost-effettivi għall-isfidi tal-politika estera u ta’ sigurtà u 
għalhekk jipprovdi aktar sigurtà u prosperità liċ-ċittadini tal-Ewropa; jenfasizza li biex il-
Parlament jassigura liċ-ċittadini rigward il-koerenza u l-kost-effettività tal-politiki esterni 
u l-istrumenti finanzjarji tal-Unjoni, is-setgħat mogħtija lilu mit-Trattati (notevolment 
skont l-Artikolu 290 tat-TFUE) għandhom ikunu riflessi kif xieraq fir-reviżjoni tal-
istrumenti finanzjarji u b’mod partikolari fl-użu ta’ atti delegati għal dokumenti strateġiċi 
ta’ programmazzjoni; 

19. Jenfasizza l-importanza li tiġi żgurata koerenza bejn l-ippjanar, il-formulazzjoni u l-
implimentazzjoni ta’ politika, permezz ta’ taħlita xierqa ta’ strumenti finanzjarji esterni 
fil-qasam tal-affarijiet barranin; jitlob fost affarijiet oħra kumplimentarjetà kontinwa bejn 
il-PESK u l-Istrument għall-Istabbiltà fl-oqsma tal-medjazzjoni, il-prevenzjoni tal-
kunflitti, il-ġestjoni tal-kriżijiet u l-konsolidazzjoni tal-paċi wara kunflitt, kif ukoll għal 
ħidma ulterjuri lejn kumplimentarjetà mal-istrumenti ġeografiċi għal impenn fit-tul ma’ 
pajjiż jew reġjun; jilqa’ l-introduzzjoni innovattiva ta’ Strument ta’ Sħubija ġdid li jġib 
valur miżjud importanti fil-PESK tal-UE billi jipprovdi qafas finanzjarju għall-
kooperazzjoni mal-Imsieħba Strateġiċi tal-UE u fis-segwitu ta’ sammits internazzjonali 
importanti; 

20. Jemmen li approċċ bħal dan jista’ jiġi megħjun bit-twaqqif ta’ punti ta’ referenza ċari, li 
għandhom jiġu ssorveljati u valutati mill-Parlament Ewropew fuq żmien qasir, medju u 
twil; jitlob li ssir valutazzjoni komparattiva tal-politika barranija tal-UE, permezz ta’ 
dokumenti ta’ programmazzjoni strateġika jew oqfsa strateġiċi ta’ politika eżistenti (bħall-
Qarn tal-Afrika jew is-Sahel), inkluż b’definizzjoni aktar sistematika u kwantifikabbli tal-
prijoritajiet u l-objettivi politiċi, kif ukoll tar-riżorsi li għandhom jintużaw fi skedi preċiżi 
fit-terminu qasir, medju u twil;

Prijoritajiet strateġiċi: ċrieki konċentriċi ta’ paċi, sigurtà u żvilupp soċjoekonomiku 

21. Jemmen li l-interessi, l-objettivi u l-linji gwida strateġiċi ġenerali li għandhom jiġu segwiti 
permezz tal-PESK għandhom ikunu bbażati fuq l-għoti ta’ paċi, sigurtà u prosperità liċ-
ċittadini tal-Ewropa, l-ewwel nett fil-viċinat tagħna, iżda wkoll lil hinn minnu, iggwidati 
mill-prinċipji li spiraw il-ħolqien tal-UE nnifisha, inklużi d-demokrazija, l-istat tad-dritt, l-
universalità u l-indiviżibbiltà tad-drittijiet tal-bniedem u libertajiet fundamentali, ir-rispett 
tad-dinjità tal-bniedem, l-ugwaljanza u s-solidarjetà u r-rispett għal-liġi internazzjonali u 
għall-Karta tan-Nazzjonijiet Uniti;

22. Jinnota li maż-żmien l-Unjoni żviluppat relazzjonijiet ma’ pajjiżi u organizzazzjonijiet 
reġjonali li għandhom bażijiet kuntrattwali u legali differenti, li xi wħud minnhom ġew 
imsejħa ‘strateġiċi’; josserva li m’hemmx formula ċara biex tiġi stabbilita l-għażla ta’ 
sieħeb strateġiku tal-Unjoni; jinnota li l-ingranaġġ tar-relazzjonijiet bilaterali jista’ jkun 
multiplikatur importanti tas-setgħa għall-politika barranija tal-UE kemm b’mod reġjonali 
kif ukoll fil-fora multilaterali, u li għalhekk l-għażla tal-imsieħba strateġiċi jixraqilha 
riflessjoni bir-reqqa fid-dawl tal-valuri u l-objettivi strateġiċi li l-Unjoni tixtieq 
tipproġetta; 

23. Jemmen, għalhekk, li d-deċiżjonijiet futuri dwar l-imsieħba strateġiċi għandhom isiru 
b’attenzjoni skont il-prijoritajiet tal-politika barranija tal-Unjoni vis-à-vis pajjiż jew 
reġjun, jew fil-fora internazzjonali, u li għandha tingħata kunsiderazzjoni xierqa li 
jintemmu sħubiji li jkunu tilfu r-rilevanza jew li jkunu saru kontroproduttivi; għalhekk, 
jitlob li jsir dibattitu ta’ segwitu mal-Parlament Ewropew dwar id-diskussjoni tal-Kunsill 
Ewropew ta’ Settembru 2010 dwar l-isħubiji strateġiċi u li l-Parlament jiġi infurmat 
regolarment u bil-quddiem rigward deċiżjonijiet dwar sħubiji futuri, b’mod partikolari fejn 
dawn is-sħubiji jirċievu appoġġ finanzjarju mill-baġit tal-Unjoni jew jinvolvu relazzjoni 
kuntrattwali aktar mill-qrib mal-UE;

24. Huwa tal-opinjoni li, sabiex l-Unjoni tkun effettiva fit-twassil tal-paċi, sigurtà u żvilupp 
soċjo ekonomiku għaċ-ċittadini f’ordni politika internazzjonali kompetittiva ħafna, li qed 
tinbidel u li hija imprevedibbli, huwa importanti li wieħed jiffoka r-riżorsi limitati tal-
Unjoni fuq il-prijoritajiet strateġiċi, l-ewwel fuq l-isfidi l-aktar viċin, b’mod partikolari 
dawk fil-viċinat, u wara dan jiġi estiż ’il barra fi ċrieki konċentriċi, inkluż, fejn ikun 
rilevanti, ir-rwol u l-influwenza relattiva ta’ organizzazzjonijiet reġjonali;

- il-Balkani tal-Punent 

25. Jappoġġja l-istrateġiji tal-UE għall-Balkani tal-Punent permezz tal-promozzjoni tal-
istabbilizzazzjoni u l-modernizzazzjoni soċjoekonomika kemm tal-pajjiżi individwali kif 
ukoll tar-reġjun kollu kemm hu; jinnota bi tħassib, li l-instabbiltà politika, id-dgħufijiet 
istituzzjonali u l-kwistjonijiet bilaterali li għadha ma nstabitx soluzzjoni għalihom, qed 
ixekklu iktar progress ta’ xi pajjiżi lejn l-integrazzjoni fl-UE; jitlob lill-UE biex iżżomm 
ir-rwol ċentrali tagħha fir-reġjun u biex tikkunsidrah bħala prijorità ewlenija;

26. Itenni l-appoġġ tiegħu għat-titjib tal-proċess ta’ adeżjoni tal-Balkani tal-Punent billi 
jagħmlu iktar immexxi mill-punti ta’ riferiment, trasparenti u responsabbli b’mod 
reċiproku; 

jistieden lill-UE biex, fil-politika tat-tkabbir tagħha, tkompli tagħti prijorità lil kundizzjonijiet 
bħad-djalogu politiku kostruttiv, il-konsolidazzjoni tal-istat tad-dritt, inkluż l-iżgurar tal-
libertà tal-espressjoni, il-ġlieda effettiva kontra l-korruzzjoni u l-kriminalità organizzata, 

it-titjib fl-effettività u l-indipendenza tal-ġudikatura, it-titjib fil-kapaċitajiet u r-rekords 
amministrattivi fl-infurzar ta’ leġiżlazzjoni relatata mal-acquis, l-affrontar ta’ tensjonijiet 
inter-etniċi u inter-reliġjużi, u l-indirizzar tas-sitwazzjoni tar-refuġjati u l-persuni spostati, 
kif ukoll is-soluzzjoni ta’ kwistjonijiet bilaterali miftuħa;27. Iqis li, barra minn hekk, 
huwa essenzjali li politika barranija tal-UE għal reġjun bi storja riċenti ta’ konflitt armat 
inter-etniku tippromwovi klima ta’ tolleranza, relazzjonijiet tajba mal-viċinat u 
kooperazzjoni reġjonali, inkluż permezz ta’ sistemi edukattivi aktar integrati (skambji 
intra-reġjonali ta’ studenti ) bħala prerekwiżiti għal stabbiltà Ewropea u bħala mezz li 
jiffaċilita r-rikonċiljazzjoni;

- il-Viċinat tan-Nofsinhar u l-Lvant Nofsani

28. Jitlob il-prinċipji sottostanti tal-approċċ il-ġdid tal-Politika Ewropea tal-Viċinat (PEV), kif 
stabbilit fil-Komunikazzjoni Konġunta tar-RGħ/VP u l-Kummissjoni tal-
25 ta’ Mejju 2011, u li l-prinċipju ‘aktar għal aktar’ u ‘is-sħubija mas-soċjetà’ b’mod 
partikolari, ikunu kompletament operattivi u li l-assistenza tal-Unjoni tkun allinjata bis-
sħiħ ma’ dan l-approċċ ġdid;

29. Ifakkar li l-Viċinat tan0Nofsinhar huwa ta’ importanza vitali għall-Unjoni Ewropea u 
jħeġġeġ li jintlaħaq bilanċ aħjar bejn, fuq naħa waħda, l-insegwiment ta’ approċċ orjentat 
lejn is-suq, u min-naħa l-oħra ta’ approċċi umani u soċjali fir-rispons tal-UE għar-
Rebbiegħa Għarbija; jitlob, għalhekk, li tingħata aktar attenzjoni lill-impjieg, l-
edukazzjoni, it-taħriġ u l-iżvilupp reġjonali sabiex jiġu megħjuna jtaffu l-kriżi ekonomika 
u soċjali attwali f’dawn il-pajjiżi, u tiġi pprovduta l-assistenza meħtieġa għall-appoġġ tar-
riformi politiċi li għaddejjin bħalissa u l-iżvilupp soċjali u ekonomiku; jenfasizza l-
importanza ta’ appoġġ għall-bini ta’ kapaċitajiet istituzzjonali, inkluż għall-Parlamenti ta’ 
dawn il-pajjiżi, ta’ sistema ġudizzjarja indipendenti, għat-tisħiħ ta’ organizzazzjonijiet tas-
soċjetà ċivili u għall-formazzjoni ta’ partiti politiċi pluralisti f’sistema sekulari; 

30. Iqis li l-valutazzjoni tal-progress magħmul mill-pajjiżi msieħba għandha tkun ibbażata fuq 
it-trasparenza reċiproka u għandha tkun ibbażata fuq punti ta’ referenza definiti b’mod 
ċar, u miftiehma b’mod konġunt, li jistabbilixxu skedi għall-implimentazzjoni ta’ riformi 
kif stabbilit fil-pjanijiet ta’ azzjoni; dawn il-punti ta’ referenza għandhom ikunu l-bażi 
għal monitoraġġ u valutazzjoni regolari u, fejn ikun possibbli, konġunti li jinkludu rwol 
sħiħ għas-soċjetà ċivili, sabiex tiġi żgurata l-implimentazzjoni effettiva u trasparenti tal-
politiki; 

- il-Viċinat tal-Lvant u r-Russja u l-Asja Ċentrali

31. Jitlob sforzi ikbar sabiex jinkisbu l-objettivi tas-Sħubija tal-Lvant, kif iddikjarat fid-
Dikjarazzjoni ta’ Praga u l-Konklużjonijiet tas-Sammit tal-Varsavja, b’mod partikolari 
billi jiġu segwiti n-negozjati, u l-konklużjonijiet, tal-Ftehimiet ta’ Assoċjazzjoni mal-
Imsieħba tal-Lvant, billi ssir promozzjoni tal-mobbiltà permezz ta’ sħubiji ta’ mobbiltà u 
djalogi dwar il-viża, billi jiġi żgurat progress kontinwu fl-adozzjoni u l-implimentazzjoni 
tar-riformi, f’assoċjazzjoni mill-qrib mal-Assemblea Parlamentari EURONEST; 

32. Jenfasizza li, filwaqt li l-Ftehim bejn l-UE u l-Ukraina ġie inizjalat, l-iffirmar u r-ratifika 
tiegħu jistgħu jseħħu biss jekk l-Ukraina tissodisfa r-rekwiżiti meħtieġa; dan ifisser rispett 
għall-istat tad-dritt fil-forma ta’ tisħiħ tal-istabbilità, l-indipendenza u l-effettività tal-

istituzzjonijiet li jiggarantixxu l-istat tad-dritt, u l-wiri ta’ rispett għad-drittijiet tal-
oppożizzjoni u li tintemm il-persekuzzjoni ta’ dan, u għalhekk tiġi stabbilita demokrazija 
verament pluralista; 

33. Jitlob li l-iżvilupp tar-relazzjonijiet mal-awtoritajiet tal-Belarus ikunu kondizzjonali fuq il-
progress lejn ir-rispett għall-prinċipji tad-demokrazija, l-istat tad-dritt u d-drittijiet tal-
bniedem; fl-istess ħin, jilqa’ l-isforzi mill-UE u d-Delegazzjoni tagħha f’Minsk biex 
tintlaħaq u tiġi involuta aktar is-soċjetà tal-Belarus, inkluż permezz ta’ ‘Djalogu Ewropew 
għall-modernizzazzjoni’, proċeduri ffaċilitati għall-kunsinna tal-viża u aktar 
partiċipazzjoni taċ-ċittadini tal-Belarus fil-programmi tal-UE; 

- ir-Russja

34. Ikompli jkollu tħassib dwar l-impenn tar-Russja rigward l-istat tad-dritt, id-demokrazija 
pluralista u d-drittijiet tal-bniedem;

35. Jemmen li huwa d-dritt sovran tal-pajjiżi fir-reġjun li jagħżlu, mingħajr interferenza 
esterna, l-organizzazzjoni/arranġamenti/qafas ta’ sigurtà li, fl-opinjoni tagħhom, iġibu l-
aktar sigurtà liċ-ċittadini tagħhom; 

- l-Asja Ċentrali

36. Jappoġġja l-promozzjoni tal-UE ta’ approċċ reġjonali fl-Asja Ċentrali, li huwa essenzjali 
biex tiġi affrontata d-dimensjoni reġjonali ta’ kwistjonijiet li jinkludu l-kriminalità 
organizzata, it-traffikar tad-drogi, ta’ materjali radjuattivi u tal-bnedmin, it-terroriżmu, id-
diżastri ambjentali naturali u kkawżati mill-bniedem u l-ġestjoni tar-riżorsi tal-ilma; jitlob 
li dan l-impenn ikun differenzjat u kondizzjonali fuq il-progress fid-demokratizzazzjoni, 
id-drittijiet tal-bniedem, il-governanza tajba, l-iżvilupp sostenibbli soċjoekonomiku, l-istat 
tad-dritt u l-ġlieda kontra l-korruzzjoni; jinnota li l-Istrateġija ta’ kooperazzjoni tal-UE 
għall-Asja Ċentrali tidentifika seba’ prijoritajiet, iżda tipprovdi riżorsi limitati wisq biex 
ikollhom impatt fl-oqsma kollha tal-politika; jitlob għalhekk li l-UE tiddefinixxi aħjar il-
prioritajiet skont ir-riżorsi disponibbli, filwaqt li tiżgura li l-kooperazzjoni għall-iżvilupp 
ma tkunx subordinata għall-interessi ekonomiċi, tal-enerġija jew ta’ sigurtà;

37. Jinnota li s-sitwazzjoni ġenerali rigward id-drittijiet tal-bniedem, id-drittijiet tax-xogħol, 
in-nuqqas ta’ appoġġ għas-soċjetà ċivili u l-istatus tal-istat tad-dritt tibqa’ inkwetanti; 
jitlob li d-djalogi tad-drittijiet tal-bniedem jiġu msaħħa u jsiru aktar effettivi u orjentati 
lejn ir-riżultati, bil-kooperazzjoni mill-qrib u l-involviment ta’ organizzazzjonijiet tas-
soċjetà ċivili fit-tħejjija, il-monitoraġġ u l-implimentazzjoni ta’ djalogi bħal dawn; jitlob 
lill-UE u lir-RGħ/VP biex iqanqlu pubblikament il-każijiet ta’ priġunieri politiċi u 
difensuri tad-drittijiet tal-bniedem u ġurnalisti mixħutin il-ħabs u biex jitolbu li jkun 
hemm ir-rilaxx immedjat tagħhom; jitlob li l-Inizjattiva għall-Istat tad-Dritt ittejjeb it-
trasparenza għall-organizzazzjonijiet tas-soċjetà ċivili u tinkludi objettivi ċari li jagħmlu 
possibbli valutazzjoni trasparenti tal-implimentazzjoni u r-riżultati tagħha;

38. Jinnota li l-pajjiżi tal-Asja Ċentrali li għandhom ħafna enerġija u riżorsi jipprovdu sors 
potenzjalment sinifikanti għad-diversifikazzjoni tal-UE tas-sorsi u r-rotot ta’ provvista; 
jistieden lis-SEAE u lill-Kummissjoni biex ikomplu jipprovdu appoġġ għal proġetti ta’ 
enerġija u l-promozzjoni ta’ komunikazzjoni fuq għanijiet importanti bħall-Kuritur tan-

Nofsinhar u t-trans-Caspian pipeline;

- L-Ameriki

L-Istati Uniti tal-Amerika

39. Huwa tal-opinjoni li sammits regolari bejn l-UE u l-Istati Uniti jipprovdu opportunità 
għall-identifikazzjoni ta’ objettivi komuni u l-koordinazzjoni ta’ strateġiji rigward 
kwistjonijiet ta’ rilevanza globali , inkluża l-governanza ekonomika u l-iżvilupp ta’ 
approċċ komuni għas-setgħat emerġenti; iqis li l-Kunsill Ekonomiku Trans-Atlantiku u d-
Djalogu Transatlantiku tal-Leġiżlaturi għandhom jinkludu riflessjoni dwar l-impenn 
strateġiku mill-UE u l-Istati Uniti mal-pajjiżi BRICS u pajjiżi emerġenti oħrajn rilenanti u 
dwar kif għandha tiġi mrawma konverġenza regolatorja ma’ pajjiżi bħal dawn; ifakkar il-
ħtieġa għall-ħolqien ta’ Kunsill Politiku Trans-Atlantiku bħala korp ad hoc għal 
konsultazzjoni u koordinazzjoni sistematii u ta’ livell għoli dwar il-politika barranija u ta’ 
sigurtà bejn l-UE u l-Istati Uniti;

40. Jinnota li, minħabba r-rilevanza globali u reġjonali dejjem tikber taċ-Ċina, l- Indja u 
pajjiżi oħra emerġenti fl-Asja, kemm l-Istati Uniti tal-Amerika u l-UE jistgħu jċaqalqu 
progressivament l-attenzjoni primarja, l-investiment politiku u r-riżorsi tagħhom lejn il-
Paċifiku; jinnota wkoll li l-Asja għandu jkollha post aktar importanti fuq l-aġenda 
barranija tal-Unjoni Ewropea u tal-Istati Membri tal-UE; jitlob għalhekk li ssir 
koordinazzjoni akbar bejn il-politiki tal-Istati Uniti u tal-UE lejn iċ-Ċina, l-Indja u pajjiżi 
emerġenti oħra fl-Asja sabiex jiġi evitat diżakkoppjar tal-approċċi għall-politiki ewlenin;

l-Amerika Latina

41. Jitlob li d-djalogu politiku bejn l-UE u l-Amerika Latina jitwessa’ f'kull livell, inklużi s-
Sammits tal-Kapijiet ta’ Stat u l-Assemblea Parlamentari EUROLAT, bħala strumenti 
importanti għall-iżvilupp ta’ kunsens politiku; jitlob li l-impenji politiċi li jiġu wara s-
Sammits bejn l-UE u l-Amerika Latina jkunu akkumpanjati mill-allokazzjoni ta’ riżorsi 
finanzjarji adegwati; 

42. Jitlob tisħiħ tad-djalogi eżistenti dwar id-drittijiet tal-bniedem, bi grad ogħla ta’ 
involviment tal-Parlament Ewropew; jinnota li s-7 Summit UE-ALK tal-Kapijiet tal-Istat 
uGvern, li għandu jsir fiċ-Ċili f’Jannar 2013, jista’ jkun opportunità tajba biex jiġu 
mnedija viżjonijiet ġodda għal kooperazzjoni bireġjonali fil-firxa ta’ oqsma politiċi u 
soċjoekonomiċi;

43. Jenfasizza li l-koeżjoni soċjali għandha tibqa’ prinċipju fundamentali fl-istrateġija għall-
kooperazzjoni għall-iżvilupp lejn l-Amerika Latina, mhux biss minħabba l-
implikazzjonijiet soċjoekonomiċi tagħha, iżda wkoll minħabba l-importanza tagħha 
f’termini tal-konsolidament tal-istituzzjonijiet demokratiċi fir-reġjun u l-istat tad-dritt; 

44. Jilqa’ l-fatt li l-Ftehim ta’ Assoċjazzjoni mal-Amerika Ċentrali se jiġi ffirmat dalwaqt u 
jkun suġġett għall-proċedura ta’ kunsens fil-Parlament Ewropew; jissottolinja l-fatt li 
bħala l-ewwel trattat komprensiv bejn reġjun u reġjun għall-UE, huwa jtejjeb ir-relazzjoni 
u jrawwem approċċ reġjonali kif ukoll integrazzjoni reġjonali tal-Amerika Latina; 
jiddikjara l-intenzjoni tiegħu li jissorvelja mill-qrib l-implimentazzjoni tal-ftehim, u 

b’mod partikolari l-impatt tiegħu fuq is-sitwazzjoni tad-drittijiet tal-bniedem u l-istat tad-
dritt fl-Amerika Ċentrali; 

- l-Afrika 

45. Jinnota li l-Istrateġija konġunta Afrika-UE inizjalment iffokat fuq l-Unjoni Afrikana u fuq 
l-appoġġ tekniku għall-bini tal-kapaċitajiet istituzzjonali u politiki madwar l-firxa tal-paċi 
u s-sigurtà, id-drittijiet tal-bniedem, il-promozzjoni tad-demokrazija, l-istat tad-dritt u l-
kisba tal-MDGs; ifakkar li filwaqt li tali approċċ komprensiv jibqa’ validu, hemm bżonn 
urġenti li nimxu lil hinn mill-bini tal-kapaċitajiet istituzzjonali fil-livell kontinentali lejn l-
iżvilupp ta’ sħubija politika għall-paċi, is-sigurtà u l-iżvilupp soċjoekonomiku fuq livell 
reġjonali u subreġjonali; jitlob estenzjoni ta’ dawn is-sħubiji politiċi biex jinkludu l-
Komunitajiet Ekonomiċi Reġjonali, mhux biss bħala strateġija għat-tisħiħ tal-Unjoni 
Afrikana, iżda wkoll bħala mezz ta’ approfondiment tas-sħubija UE-Afrika fil-livell 
reġjonali u subreġjonali, biex b’hekk jiġu indirizzati l-interessi politiċi, ta’ sigurtà u 
ekonomiċi taċ-ċittadini Afrikani u Ewropej;

46. Jilqa’ l-istrateġiji tal-UE għall-Qarn tal-Afrika u s-Sahel bħala passi importanti lejn l-
iffukar ta’ riżorsi politiċi, diplomatiċi, finanzjarji u ta’ ġestjoni tal-kriżi fuq approċċ 
politikament aktar strateġiku u kost-effettiv għal kumplessi diffiċli tas-sigurtà; jitlob 
valutazzjoni mill-ġdid simili tal-politiki tal-Unjoni għal reġjuni importanti oħra fejn huma 
skjerati riżorsi konsiderevoli finanzjarji u diplomatiċi; jitlob assoċjazzjoni aktar mill-qrib 
bejn il-Parlament Ewropew, il-Parlament Pan-Afrikan u l-arranġamenti parlamentari 
reġjonali sabiex tiġi żgurata responsabbiltà akbar għad-deċiżjonijiet politiċi u baġitarji vis-
à-vis iċ-ċittadini taż-żewġ kontinenti, u bħala bażi għall-kejl u l-valutazzjoni tal-progress 
fl-l-implimentazzjoni tad-dikjarazzjonijiet politiċi;

- l-Asja

47. Jistieden lill-UE biex tkun aktar preżenti fir-reġjun Asja-Paċifiku, b’mod partikolari billi 
tikkontribwixxi l-esperjenza u l-kompetenza tagħha għall-inizjattivi multilaterali fl-
ASEAN u madwaru,  u għall-emerġenza progressiva ta’ żieda fl-inizjattivi Trans-Paċifiċi; 
jenfasizza li l-fertilizzazzjoni trasversali ekonomika u kulturali għandha tingħata aktar 
prijorità, b’mod partikolari billi jiġu mrawma opportunitajiet ta’ investiment dirett u biex 
l-aċċess lill-istudenti u r-riċerkaturi jsir aktar faċli u aktar attraenti; jinnota li dan jimplika 
koordinazzjoni strateġika tal-isforzi tal-Istati Membri u tal-UE, għall-kuntrarju ta’ politiki 
nazzjonali paralleli u f’kompetizzjoni; jinnota li fil-kuntest reġjonali mimli tensjoni, 
b’tilwim territorjali madwar il-Baħar tan-Nofsinhar taċ-Ċina , l-UE bħala msieħba 
newtrali għandha tkun proponent attiv ta’ soluzzjoni stabbli u paċifika bbażata fuq 
istituzzjonijiet multilaterali;

48. Jistieden lill-UE tkun aktar attiva fl-Asja t’Isfel b’appoġġ ta’ żviluppi demokratiċi u titjib 
fil-qasam tal-governanza u l-istat tad-dritt; għalhekk, jilqa’ l-impenn għal Pakistan 
demokratika u sekulari; jitlob lill-UE tfittex kooperazzjoni aktar mill-qrib mal-Indja, 
ħielsa minn preġudizzji post-kolonjali reċiproċi u li timmira lejn il-promozzjoni ta’ valuri 
komuni fir-reġjun u fil-fora multilaterali;

Iċ-Ċina

49. Jinnota li l-bidla fit-tmexxija taċ-Ċina se tkun test importanti tal-evoluzzjoni tal-pajjiż 
f’soċjetà aktar miftuħa politikament u kostruttiva internazzjonalment jew inkella f’pajjiż 
dejjem aktar ripressiv u nazzjonalistiku; jitlob lill-UE u lill-Istati Membri biex ikunu aktar 
konsistenti u strateġiċi fil-messaġġi u politiċi rispettivi tagħhom u sabiex jikkontribwixxu 
b’mod li jappoġġjaw il-valutazzjoni f’direzzjoni pożittiva; jenfasizza li dan jimplika 
eliminazzjoni tad-diskrepanzi bejn prijoritajiet tal-Istati Membri u tal-UE dwar id-drittijiet 
tal-bniedem fiċ-Ċina, id-djalogu dwar id-drittijiet tal-bniedem u l-appoġġ għal 
organizzazzjonijiet tas-soċjetà ċivili;

it-Turkija

50. Jissottolinja l-importanza li jissaħħaħ id-djalogu politiku eżistenti mat-Turkija dwar l-
għażliet tal-politika barranija u l-objettivi ta’ interess reċiproku; jenfasizza l-importanza li 
t-Turkija tiġi mħeġġa biex issegwi l-politika barranija tagħha f’qafas ta’ djalogu u 
koordinazzjoni mal-Unjoni Ewropea sabiex jinħolqu sinerġiji siewja u jiġi msaħħaħ il-
potenzjal għal impatt pożittiv;

51. Ifakkar l-ambizzjoni tat-Turkija li tispira u tassisti tranżizzjonijiet demokratiċi u riformi 
soċjoekonomiċi fil-viċinat tan-Nofsinhar; jinnota li l-parteċipazzjoni tal-istituzzjonijiet 
Torok u l-organizzazzjonijiet mhux governattivi fl-istrumenti PEV tiġġenera effetti ta’ 
sinerġija uniċi, speċjalment f’oqsma bħall-bini tal-istituzzjonijiet u l-iżvilupp 
soċjoekonomiku u tas-soċjetà ċivili; jemmen li l-kooperazzjoni prattika għandha tiġi 
kkumplimentata bi djalogu strutturat bejn l-UE u t-Turkija sabiex jiġu kkoordinati l-
politiki tal-viċinat rispettivi tagħhom;

l-Afganistan 

52. Huwa mħasseb dwar r-riġenerazzjoni tal-vjolenza wara l-waqfa fin-negozjati għall-paċi; 
jenfasizza l-importanza ta’ approċċ subreġjonali tal-Asja Ċentrali biex jiġi indirizzat it-
traffikar transkonfinali tal-persuni u l-merkanzija u għall-ġlieda kontra l-kriminalità 
organizzata u t-terroriżmu; jitlob li jiżdied l-appoġġ għall-bini tal-kapaċità tal-Gvern tar-
Repubblika Islamika tal-Afganistan u l-Forzi tas-Sigurtà Nazzjonali kif ukoll biex tingħata 
għajnuna lill-popolazzjoni aktar wiesgħa bl-iżvilupp agrikolu u soċjoekonomiku sabiex il-
pajjiż jassumi responsabbiltà sħiħa għas-sigurtà wara t-tlestija tat-trasferiment tas-sigurtà 
interna lill-Forzi Afgani sa tmiem l-2014; 

Imsieħba Multilaterali 

G-7, G-8, G-20

53. Jemmen li, fid-dawl tar-rilevanza dejjem akbar tal-BRICS u ta’ setgħat emerġenti oħrajn u 
tas-sistema ta’ governanza globali multipolari li qed tissawwar, il-G20 jista’ jirriżulta 
bħala forum adegwat u partikolarment xieraq għall-bini ta’ kunsens li huwa inklussiv, 
ibbażat fuq sħubija u li jkun kapaċi jrawwem il-konverġenza, inkluża l-konverġenza 
regolatorja; hu tal-opinjoni li, minħabba r-rilevanza akbar tal-G-20, il-G-7 għandu jkollu 
rwol ewlieni bħala forum konsultattiv, ta’ koordinament u ta’ bini ta’ kunsens għas-
setgħat stabbiliti bil-għan li jinħoloq djalogu mal-BRICS u ma’ setgħat emerġenti oħrajn, 
u dan qabel il-laqgħat tal-G-20; iqis li l-fatt li jeżisti l-G-8 għandu jintuża wkoll fit-
tentattiv biex jerġgħu jiġu stabbiliti r-relazzjonijiet mar-Russja bl-għan li jiġu affrontati l-

isfidi b’mod ikkoordinat u effikaċi;

- in-NU 

54. Meta jqis li l-multilateraliżmu effettiv huwa l-pedament tal-politika barranija tal-UE, 
jistieden lill-UE tieħu rwol ewlieni fil-kooperazzjoni internazzjonali u tavvanza l-azzjoni 
globali tal-komunità internazzjonali; jinkoraġġixxi lill-UE biex tkompli tippromwovi s-
sinerġiji fis-sistema tan-NU, taġixxi bħala bennejja ta’ pontijiet fin-NU u timpenja ruħha 
globalment ma’ organizzazzjonijiet reġjonali u msieħba strateġiċi; jitlob lill-UE biex 
tikkontribwixxi għal tmexxija finanzjarja tajba u dixxiplina baġitarja fir-rigward tar-riżorsi 
tan-NU;

55. Iqis li huwa importanti li r-riżoluzzjoni tal-Assemblea Ġenerali tan-NU dwar il-
parteċipazzjoni tal-UE fil-ħidma tal-AĠNU tkun implimentata bis-sħiħ u li l-UE taġixxi u 
tagħti riżultati rigward kwistjonijiet sostantivi fil-ħin u b’mod ikkoordinat; jitlob lill-UE 
tkompli ttejjeb il-koordinazzjoni tal-pożizzjonijiet tal-Istati Membri tal-UE u l-interessi 
fil-Kunsill tas-Sigurtà tan-NU; jilqa’ t-twaqqif ta’ prijoritajiet tal-UE fuq perijodu medju 
fin-NU u jitlob li Kumitat tal-Parlament Ewropew għall-Affarijiet Barranin biex jiġi 
kkonsultat regolarment dwar ir-reviżjoni annwali u kwalunkwe implimentazzjoni; 
jenfasizza l-ħtieġa għal diplomazija pubblika aktar b’saħħitha dwar l-affarijiet tan-NU u 
għall-komunikazzjoni tar-rwol globali tal-UE b’mod aktar effettiv lill-pubbliku Ewropew;

56. Jemmen bis-sħiħ fil-ħtieġa li jinbnew sħubiji fil-qasam tal-prevenzjoni tal-konflitti, il-
ġestjoni tal-kriżijiet ċivili u militari, u l-konsolidazzjoni tal-paċi, u, fir-rigward ta’ dan, li 
l-Kumitat ta’ Tmexxija UE-NU jsir aktar operattiv fil-kuntest tal-ġestjoni tal-kriżi; jitlob 
lill-UE u lill-Istati Membri tagħha biex jiġġeneraw aktar progress dwar l-
operazzjonalizzazzjoni tal- prinċipju Responsabbiltà ta’ Protezzjoni u biex jaħdmu ma’ 
msieħba tan-NU biex jiggarantixxu li dan il-kunċett isir parti mill-prevenzjoni u 
rikostruzzjoni wara l-konflitt; 

57. Jissottolinja l-ħtieġa li jiġu żviluppati linji gwida u kapaċitajiet ta’ medjazzjoni aktar 
effettivi kif ukoll li jiġu pprovduti riżorsi adegwati għal medjazzjoni fil-ħin u b’mod 
ikkoordinat; iqis li huwa essenzjali għall-implimentazzjoni tal-politika tal-UE dwar id-
drittijiet tal-bniedem li tiġi żviluppata l-kapaċità tal-Kunsill tad-Drittijiet tal-Bniedem tan-
NU li jindirizza sitwazzjonijiet serji u urġenti tad-drittijiet tal-bniedem, li jiġi msaħħaħ il-
proċess ta’ segwitu dwar l-implimentazzjoni tar-rakkomandazzjonijiet tal-Proċeduri 
Speċjali u li jiġi msaħħaħ il-proċess tar-Reviżjoni PerjodikaUniversali;

- UE-NATO

58. Jinnota li l-kriżi ekonomika attwali globali u Ewropea xprunat sforzi għal kapaċitajiet 
operazzjonali aktar effettivi u meħtieġa b’mod urġenti kemm fl-UE kif ukoll fin-NATO; 
jitlob, għalhekk, li r-RGħ/VP ikun aktar proattiv fil-promozzjoni ulterjuri ta’ proposti 
konkreti għat-titjib bejn organizzazzjoni u oħra (b’difiża, akkomunament u qsim 
intelliġenti u approċċ komprensiv bħala prinċipji ta’ gwida); jitlob soluzzjoni urġenti 
għall-imblukkar fil-kooperazzjoni taħt l-arranġamenti ‘Berlin Plus’, li jikkawżaw dannu 
lill-prospetti għall-kooperazzjoni b’mod effettiv bejn iż-żewġ organizzazzjonijiet, inkluż 
fuq l-art, fejn il-ħajja taċ-ċittadini Ewropej tista’ tkun ipperikolata; 

- il-Kunsill tal-Ewropa 

59. Jissottolinja l-importanza tal-proċeduri ta’ monitoraġġ tal-Kunsill tal-Ewropa bħala 
kontribut ewlieni għall-valutazzjoni tal-progress mill-pajjiżi fil-viċinat fil-kisba ta’ riformi 
demokratiċi; 

- OSKE 

60. Jappoġġja d-djalogu dwar ir-riforma tal-OSKE, sakemm dan ma jikkawżax dgħufija fl-
istituzzjonijiet jew fil-mekkaniżmi eżistenti, jew ma jaffettwax l-indipendenza tagħhom; 
jenfasizza l-ħtieġa li jinżamm bilanċ bejn it-tliet dimensjonijiet tal-OSKE, li jiġu 
żviluppati b’mod koerenti u komprensiv, u l-bini fuq dak li diġà nkiseb; jenfasizza, barra 
minn hekk, li t-theddid għas-sigurtà u l-isfidi għandhom jiġu indirizzati permezz tat-tliet 
dimensjonijiet kollha sabiex l-azzjoni tkun verament effettiva; jitlob lill-OSKE biex 
issaħħaħ aktar il-kapaċità tagħha li tiżgura r-rispett, u l-implimentazzjoni, tal-prinċipji u l-
impenji mwettqa mill-Istati parteċipanti tagħha fit-tliet dimensjonijiet kollha, fost l-oħrajn 
permezz tat-tisħiħ ta’ mekkaniżmi ta’ segwitu;

- GCC

61. Jistenna li l-UE tiżviluppa sħubija strateġika reali mal-Kunsill ta’ Kooperazzjoni tal-Golf, 
inkluż djalogu miftuħ, regolari u kostruttiv u kooperazzjoni strutturata dwar il-proċess ta’ 
tranżizzjoni u l-ġestjoni tal-kriżi fil-Viċinat tan-Nofsinhar; biex jappoġġja dan l-objettiv, 
itenni li s-SEAE għandu jiddedika aktar riżorsi umani għar-reġjun u delegazzjonijiet 
miftuħa fil-pajjiżi ewlenin tal-GCC;

- il-Lega Għarbija: 

62. Jirrikonoxxi r-rwol dejjem aktar importanti tal-Lega Għarbija fl-affarijiet reġjonali, u 
jistieden lill-UE issaħħaħ il-kooperazzjoni, speċjalment dwar kwistjonijiet relatati mal-
proċessi ta’ tranżizzjoni u l-ġestjoni tal-kriżi fil-Viċinat tan-Nofsinhar; jilqa’ l-isforzi tal-
UE biex tassisti lil-Lega Għarbija fil-proċess ta’ integrazzjoni tagħha;

Prijoritajiet tematiċi tal-PESK 

- Sigurtà tal-enerġija

63. Jinnota li l-Artikolu 194 tat-Trattat ta’ Lisbona jispeċifika li l-UE hija intitolata li tieħu 
miżuri fuq livell Ewropew biex tiżgura s-sigurtà tal-provvista tal-enerġija; jemmen li d-
diversifikazzjoni tas-sorsi tal-provvista u r-rotot ta’ transitu hija urġenti u esenzjali għall-
UE, li hija dipendenti ħafna fuq sorsi esterni tal-enerġija; jinnota li l-direzzjonijiet ewlenin 
għal diversifikazzjoni huma l-Afrika ta’ Fuq u l-Kuritur tan-Nofsinhar mit-Turkija sal-
Asja Ċentrali; jemmen li għandu jiġi żgurat li s-sors prinċipali attwali tal-importazzjonijiet 
ikun konformi mar-regoli tas-suq intern, ir-regolamenti taħt it-Tielet Pakkett dwar l-
Enerġija u t-Trattat tal-Karta tal-Enerġija. 

64. Jinnota li fl-2011 il-Kummissjoni pproponiet li twaqqaf mekkaniżmu ta’ skambju ta’ 
informazzjoni dwar il-ftehimiet intergovernattivi fl-enerġija bejn l-Istati Membri u l-
pajjiżi terzi; jemmen li l-iskambju tal-aħjar prattiki u l-appoġġ politiku mill-Kummissjoni 

jsaħħu wkoll is-setgħa tan-negozjar tal-Istati Membri; jitlob lir-RGħ/VP u lill-
Kummissjoni biex jirrapportaw regolarment lill-Parlament dwar it-twaqqif u l-
implimentazzjoni tal-mekkaniżmu; jistieden lill-Kummissjoni biex tinkludi ‘klawżola tas-
sigurtà tal-enerġija’ fil-ftehimiet tal-kummerċ, tal-assoċjazzjoni u s-sħubija u ta’ 
kooperazzjoni mal-pajjiżi produtturi u ta’ transitu, jiġifieri kodiċi ta’ kondotta fil-każ ta’ 
tfixkil, jew bidliet unilaterali, fit-termini tal-provvista; 

Politika ta’ Sigurtà u ta’ Difiża Komuni

65. Jenfasizza li l-azzjonijiet tal-Politika ta’ Sigurtà u ta’ Difiża Komuni (PSDK) għandhom 
jiddaħħlu f’politika komprensiva li timmira lejn il-pajjiżi u r-reġjuni fi kriżi fejn il-valuri u 
l-interessi strateġiċi tal-UE jkunu fil-perikolu u fejn l-operazzjonijiet tal-PESK jagħtu 
valur miżjud reali fit-termini tal-promozzjoni tal-paċi, l-istabbiltà u l-istat tad-dritt; 
jenfasizza, barra minn hekk, il-ħtieġa ta’ proċess ta’ tagħlim ta’ lezzjonijiet li jevalwa 
b’mod aktar preċiż l-implimentazzjoni b’suċċess ta’ kull operazzjoni u tal-impatt fit-tul 
tagħha fil-post;

66. Itenni t-talba tiegħu li r-RGħ/VP, il-Kunsill u l-Istati Membri jegħlbu l-iżbilanċ bejn il-
kapaċitajiet ċivili u militari tal-ippjanar fis-SEAE u d-diffikultà ġenerali fil-kisba ta’ 
rekwiżiti ta’ persunal għal missjonijiet u l-operazzjonijiet tal-PSDK, b’mod partikolari 
għall-persunal fl-oqsma tal-ġustizzja, l-amministrazzjoni ċivili, id-dwana u l-medjazzjoni, 
sabiex jiġi żgurat li tkun tista’ tingħata l-kompetenza adegwata u suffiċjenti lill-
missjonijiet tal-PSDK; jitlob li r-RGħ/VP iressaq proposti speċifiċi biex jitranġaw in-
nuqqasijiet tal-persunal, b’mod partikolari fil-qasam tal-ġestjoni tal-kriżijiet ċivili u s-
setturi deskritti hawn fuq; 

Aġenzija Ewropea għad-Difiża

67. Itenni t-talba tiegħu lill-Istati Membri biex iżidu l-kooperazzjoni Ewropea fid-difiża, li 
huwa l-uniku mod possibbli biex jiġi żgurat li l-forzi militari Ewropej ikomplu jkunu 
kredibbli u operattivi rigward il-baġits tad-difiża li qegħdin jonqsu; jinnota l-progress li 
sar taħt l-akkomunament u l-qsim tal-UE u d-difiża intelliġenti tan-NATO u jqis li huwa 
essenzjali li jinkisbu iktar sinerġiji bejn iż-żewġ organizzazzjonijiet; jenfasizza l-ħtieġa li 
jsir aktar progress fl-akkomunament u l-qsim tal-assi, u l-potenzjal għas-sinerġiji fir-
riċerka, l-iżvilupp u l-kooperazzjoni industrijali fid-difiża fil-livell tal-Unjoni; 

68. Ifakkar, f’dan il-kuntest, ir-rwol essenzjali tal-Aġenzija Ewropea għad-Difiża (EDA) fl-
iżvilupp u l-implimentazzjoni ta’ politika Ewropea ta’ kapaċitajiet u armamenti; jistieden 
lill-Kunsill, għalhekk, biex isaħħaħ il-karattru istituzzjonali tal-EDA u biex jillibera l-
potenzjal sħiħ tagħha, kif previst fl-Artikoli 42(3) u 45 TUE;

69. Iħeġġeġ lill-Kunsill u lill-Istati Membri biex jipprovdu finanzjament adegwat lill-EDA 
għall-firxa sħiħa tal-missjoni u l-kompiti tagħha; huwa tal-opinjoni li dan isir l-aħjar 
permezz tal-finanzjament tal-persunal u tal-ispejjeż tal-Aġenzija mill-baġit tal-Unjoni, 
mill-qafas finanzjarju multiannwali li jmiss; għal dak il-għan jitlob lir-RGħ/VP biex 
iressaq il-proposti meħtieġa;

°
° °

70. Jagħti struzzjonijiet lill-President tiegħu biex jgħaddi din ir-riżoluzzjoni lill-Viċi President 
tal-Kummissjoni/ ir-Rappreżentant Għoli tal-Unjoni għall-Affarijiet Barranin u l-Politika ta’ 
Sigurtà, lill-Kunsill, lill-Kummissjoni, lill-gvernijiet u l-parlamenti tal-Istati Membri tal-UE, 
lis-Segretarju Ġenerali tan-Nazzjonijiet Uniti, lis-Segretarju Ġenerali tan-NATO, lill-
President tal-Assemblea Parlamentari tan-NATO, lill-President fil-kariga tal-OSKE, lill-
President tal-Assemblea Parlamentari tal-OSKE, lill-President tal-Kumitat tal-Ministri tal-
Kunsill tal-Ewropa, u lill-President tal-Assemblea Parlamentari tal-Kunsill tal-Ewropa

NOTA SPJEGATTIVA

Ir-rapport ta’din is-sena jimmarka tluq ġdid għar-Rapport Annwali tagħna dwar il-PESK –
mhuwiex miktub bħala reviżjoni tar-Rapport tal-Kunsill tal-2010 dwar il-PESK iżda huwa 
maħsub bħala l-kontribuzzjoni tagħna għal tfassil ta’ approċċ ġdid strateġiku u li jħares ’il 
quddiem għall-Politika Barranija tal-Unjoni Ewropea. 

X’ifisser dan l-approċċ il-ġdid? Aħna nieħdu l-ambizzjonijiet tat-Trattat ta’ Lisbona bħala 
l-punt tat-tluq tagħna fejn ‘Il-kompetenza tal-Unjoni f’materji ta’ politika estera u ta’ 
sigurtà komuni għandha tkopri l-oqsma kollha tal-politika estera u l-kwistjonijiet kollha li 
għandhom x’jaqsmu mas-sigurtà tal-Unjoni, inkluż it-tfassil progressiv ta’ politika ta’ difiża 
komuni, li tista’ twassal għal difiża komuni’ (l-Artikolu 24.1 tat-TUE). Dan jirrappreżenta 
livell strateġiku importanti ta’ ambizzjoni u qafas essenzjali għall-iżvilupp ta’ approċċ 
komprensiv, koerenti u konsistenti tal-Unjoni għall-politika barranija. 

Madankollu, huwa importanti wkoll li nirrikonoxxu l-ispeċifiċità fl-iżvilupp u l-
implimentazzjoni tal-komponenti differenti tal-azzjoni esterna tal-Unjoni, inklużi l-PESK (u l-
PSDK tagħha), iżda wkoll il-Politika tal-Viċinat, il-Politika għall-Iżvilupp, u l-Kummerċ 
Internazzjonali. Dan l-approċċ komprensiv huwa essenzjali għall-bini ta' approċċ strateġiku 
u koerenti għall-insegwiment tal-politika barranija tal-Unjoni. Fil-qasam tal-ġestjoni ta’ 
kriżijiet ċivili u militari dan jeħtieġ koordinazzjoni u kooperazzjoni aħjar ma’ msieħba 
importanti bħan-NATO fejn għal dan tal-aħħar dan jeħtieġ li jiġu solvuti d-differenzi mat-
Turkija sabiex titjieb il-kooperazzjoni taħt Berlin Plus. 

Ir-Rapport Annwali tal-2010 tal-Kunsill jinkludi passi importanti fid-direzzjoni tal-
immappjar tal-prijoritajiet tal-politika barranija tal-Unjoni f’qafas li jħares ’il quddiem u 
strateġiku. Madankollu, huwa ma jissodisfax l-ambizzjonijiet tat-Trattat ta’ Lisbona b’modi 
importanti, inkluż fost l-oħrajn, billi ma jagħtix sens ta’ prijoritajiet jew linji gwida 
strateġiċi għall-PESK;  billi ma jiċċarax il-mekkaniżmi tal-politika biex jiżguraw 
koerenza u konsistenza fost il-komponenti differenti tal-politika estera, inklużi dawk taħt ir-
responsabbiltà tal-Kummissjoni; billi jevita domandi importanti dwar ir-rwol tad-SEAE u d-
Delegazzjonijiet fl-iżgurar li r-riżorsi tal-Unjoni (tal-persunal, finanzjarji u diplomatiċi)
jkunu allinjati mal-prijoritajiet tagħha tal-affarijiet barranin; jew billi jevita diskussjoni 
dwar kif tinkorpora l-missjonijiet u l-operazzjonijiet ad hoc tal-PSDK (ir-raġunament u l-istat 
finali tagħhom) fil-qafas politiku strateġiku tal-prijoritajiet tal-politika barranija tal-UE għal 
pajjiż jew reġjun; 

Filwaqt li dan ir-rapport huwa maħsub li jkun ambizzjuż u politikament strateġiku, huwa 
għandu jkun ukoll realistiku u pragmatiku fit-twaqqif ta’ punti ta’ riferiment li għandhom 
jiġu ssorveljati, evalwati u żviluppati fir-Rapporti Annwali sussegwenti. Għalhekk għandna 
nevitaw li niġu ossessjonati bit-talba għal aktar strateġiji u sub-istrateġiji mingħajr ma 
nirriflettu bir-reqqa rigward il-prijoritajiet u r-riżorsi disponibbli għall-Unjoni biex 
jintlaħqu objettivi ċari u nipprovdu valur miżjud reali fil-perjodu ta’ awsterità ekonomika. 
Fil-fatt, aktar milli sempliċiment nitolbu Reviżjoni ġdida tal-Politika Barranija jew Strateġija 
ġdida għas-Sigurtà Ewropea, dan ir-rapport għandu jikkontribwixxi għal tfassil ta’ politika 
barranija tal-UE u għall-istabbiliment ta’ punti ta’ referenza għall-monitoraġġ u l-valutazzjoni 
tal-progress li jsir tul is-snin li ġejjin. Abbażi ta’ dan ir-rapporti futuri tal-AFET jistgħu 
jiżviluppaw dan il-qafas u jivvalutaw il-progress fl-insegwiment ta’ politika barranija tal-

Unjoni. 

Dan ir-rapport għandu jitlob lill-UE tikseb sinerġiji akbar bbażati fuq il-mandat bi tliet rwoli 
ta’ Catherine Ashton bħala Rappreżentant Għoli għall-Affarijiet Barranin u l-Politika ta’ 
Sigurtà, Viċi-President tal-Kummissjoni, President tal-Kunsill għall-Affarijiet Barranin u 
appoġġjata mis-SEAE. Filwaqt li kien hemm diffikultajiet raġonevoli fit-tranżizzjoni lejn 
approċċ ġdid għall-PESK wara t-Trattat ta’ Lisbona, dan ir-rapport issa jitlob lir-RGħ/VP u s-
SEAE għal tmexxija permezz ta’ kwalità, kuraġġ u azzjoni deċiżiva u f’waqtha. In-nuqqas ta’ 
tmexxija u approċċ strateġiku bħal dawn jirrikjedi l-prijoritizzazzjoni tal-Politika Ewropea tal-
Viċinat bħala prinċipju strateġiku inkluż fl-iżvilupp tal-PESK.


